Çĕрпе пĕлĕт поэчĕ
(Ухсай Яккăвне халалланă  литературăпа музыка композицийĕ)

 «Эй, сăвăçă, сăвăçă» юрă янăрать.
Эй, аттеçĕм-аннеçĕм,

Урхамахна парсамччĕ.

Эпĕ çав урхамахпа

Суха тума каятăп.

Суха тума каятăп та

Сарă тулă акатăп.

Эй, сăвăçă, сăвăçă,

Сăвă çырса парсамччĕ.

Эпĕ çавă сăвăпа

Халăх умне  тухатăп.
Халăх умне  тухатăп та

Сире савăнаратăп. 

1-мĕш ача:

Тухрăмăр халăх умне хаклă Ухсая савса.

Хамăр ăсталанă юрă-сăмахпа

Чăваш çăлтăрĕ çинчен каласа пама,

Унăн ĕçĕсене тăсма, çĕр поэтне мухтама.

2-мĕш ача:

Слакпуç ялĕ – хитре  ял,

Вăл курăнать аякран:
Тусем, сăртсем, улăхсем,

Вăрмансемпе çарансем.

Çакă ялăн çумĕпе

Çăлкуç тапать шарласа,
Унăн сивĕ шывĕпе

Питне çунă савăнса 

Чăваш çăлтăрĕ – Ухсай.

3-мĕш ача:

Юратнă  вăл чăваш çĕрне,

Мухтанă унăн  илемне,

Çисе ÿснĕ ăшă çăкăрне,

Хисепленĕ чăваш çыннине.

4-мĕш  ача:

Унăн тăван çĕрĕ авалтан халăхшăн нушаллă пулнă, çынсен тарĕпе, вĕри куççулĕпе тата таса юнĕпе исленнĕ. Вăл ăна ачаран хаклă пулнă, чунтан ăна юратнă. Çав юрату тивĕçĕпе сăвăсем, поэмăсем хывнă. Ача чухне çак çĕр çинче çăлтăрсем çине пăхса, телей ыйтса кĕл тунă.

5-мĕш ача:

Ĕмĕтленнĕ вăл мĕн пĕчĕкрен

Чăваш çăлтăрĕ пулмашкăн.

Çывăрма выртсан та каçсерен

Тÿпери чи çутă çăлтăра вăл шаннă.

6-мĕш ача:
Ача чухне хура  пÿртре  ман пурнăç

Сывларĕ мăкăрланнă тĕтĕмпе.

Пăхаттăм эп хир çине,

Кураттăм асамат кĕперĕ

Тăва кÿлсе утланнине.

7-мĕш ача:

Мĕн пĕчĕкрен ĕçленĕ Якку уйра
Ашшĕпе,  пиччĕшĕпе пĕр шайра.

Суха тунă «Аксай» текен сухапа,

«Ак» вырăнне «Ух» лартса

Пулса тăнă Ухсай çапла.

8-мĕш ача:

Ваттипеле вăл чăн-чăн ватă,
Ачапала чăн ачалла.

Кун-çул иртет,

Кун-çул шăвать ав

Асилÿпе шав малалла.

1-мĕш ача:
Çураласса вара Ухсай Пелепейĕн
Слакпуçĕ ялĕнче çуралнă.

Мĕн пĕчĕкрен Кĕçтенккине пăхса 

Пăрттасен пултарулăхне тăсса

Вăл сăвăсем çырма пуçланă.

2-мĕш ача:
Эс мана вăрат, анне,

Илĕм-тилĕм ирхине.

Манăн выльăх пăхмалла,

Ман шкула та каймалла.
Эпĕ выльăх пăхмасан

Пирĕн пулмĕ сĕт те çу.

Эпĕ шкула каймасан

Пулмĕ ăслă калаçу.

3-мĕш ача:
Чĕререн юратнă Якку çут çанталăка,

Çумăра та çил-тăмана,

Йывăçа хуçакан çил-тăвăла,
Ун çинчен вăл çырнă сăвăра.

4-мĕш ача:
_Юратрăм эп, хирсем, сире,
Сана та, сĕм хура вăрман.

Нихçан та шухă чĕрере

Çак юрату çухалмĕ ман,

Нихçан та эп хăватăра
Манмастăп хамăр юррăмра.
Ура тапса, пуçа ухса

Сире мухтатăп эп – Ухсай (ларать те çырнă пек тăвать).

5-мĕш ача:

Кашни çыравçăнах  хăйĕн тăван халăх историне, унăн ĕмĕртен пынă кунçулне лайăх пĕлни кирлĕ. Унсăрăн ĕлĕк-авал пулса иртнине те, паянхи пурнăçа та тĕрĕс ăнланма çук. Çавăнпа та ĕнтĕ Ухсай чăваш халăх историйĕнчи паллă событисене тимлесех вĕренет, тĕпчет, вĕсен тупсăмне тупма тăрăшать. Вăл «Тутимĕр» трагедие пĕр уйăхрах çырса пĕтерет. 
6-мĕш ача:

Алла тытрăм кĕнеке,

Лартăм сĕтел хушшине.

Умра ман вара Ухсай,

Сăввисем ун пит нумай.

Анчах килĕшрĕ мана Тутимĕр,

Ах, хăюллă та патвар.

Шухăш-ĕмĕчĕ ун ăслă, 
Кăмăл-туйăмĕ пит ырă.

Ун савнийĕ – Эрпике

Ик çул кĕтнĕ йĕкĕте,

Анчах турă  çырнипе

Шăпа паман пулма пĕрле.

(Ачасем «Тутимĕр» трагединчи пĕр сыпăка выляса параççĕ).
7-мĕш ача:

Вăрçă хирĕсенче та Ухсай Яккăвĕ малти ретре пулнă. Ун çинчен вăл шурă хурăнпа калаçать:

Сана,  пĕчченçĕ хурăн, терĕм,

Эп хам та вăрçă хирĕнчен
Юлташăмсемсĕрех çитейрĕм,

Тăратăп умăнта пĕччен.

Çынсем, сана хĕрхеннĕ, хурăн,

Касман, хăварнă çĕр çинче.

Эппин,  шавла та шĕкĕр пурăн,

Çĕртен вăй ил, çуллен ĕрче!

8-мĕш ача:

Аван-çке Ухсайпа çул çÿреме,

Слакпуçĕнчен Мускав таран çитме.

Çутçанталăка унпа пĕрле сăнарăм,

Чăваш çĕрне, ĕçченлĕхне, паттăрлăхне мухтарăм!

1-мĕш ача:

Ухсай ячĕ ĕмĕрех пирĕн чĕрере, 

Андриянпала вăл çитнĕ çăлтăрсем патне.

2-мĕш ача:
Тусăмсем, савăр тăван чĕлхене, 

Асра тытăр çăлтăрсен ятне!

3-мĕш ача:

Чыс та мухтав поэтăмăра

Паха та илемлĕ сăввисемшĕн!

4-мĕш ача:

Пирĕн, Ухсай мăнукĕсен, пĕр тĕллев:

Ун ĕçне, шухăшне малалла тăсасси, 

Ун хисеплĕ ятне упраса хăварасси!

